
Nuummi illut minillugit Illunik aningaasalersuisarnerup, niueruteqarnerup 

attartortitsisarnerullu unammilleqatigiinnermik tunngaveqarnerulernissaat pillugu 

2020-mi Upernaakkut ataatsimiinnissamut najukkani assigiinngitsuni illut suuneri 

najoqqutaralugit periarfissat pillugit nalunaarusioqqullugit Naalakkersuisut 

peqquneqarnissaanik Inatsisartut aalajangiiffigisassaattut siunnersuut. Nalunaarusiami 

aamma ineriartorneq tamanna siuarsarumallugu periarfissaasinnaasut 

pingaarnersiorlugit allaasereqquneqarput. 

(Inatsisartuni ilaasortaq Justus Hansen, Demokraatit) 

 

 

Akissuteqaat 
(Ineqarnermut Attaveqaqatigiinnermullu Naalakkersuisoq) 

 

 

Siullermeerneqarnera 
 

Aallarniutigalugu Naalakkersuisut sinnerlugit Inatsisartuni ilaasortaq Justus Hansen, 

Demokraatit, aalajangiiffigisassatut siunnersuummik saqqummiussineranut qutsavigaara. 

Aalajangiiffigisassatut siunnersuummi kajumissuseq Naalakkersuisut suliassaqarfimmut 

anguniagaanut aammalu Napatitsinermut Siuariartornissamullu Pilersaarusiami 2016-

imeersumi ineqarnermut politikkikkut siunnerfinnut naapertuuppoq. 

 

Isertitat najugarlu apeqqutaallutik namminerisamik inissiamik pissarsinissamut periarfissat 

assigiinngitsorujussuummata Naalakkersuisut eqqumaffigaat. Tamatuma saniatigut illoqarfiit 

anginerit sisamat, realkreditimit taarsigassarsinissamut ajornannginneruffiusut avataanni 

illoqarfimmi najugaqarfimmiluunniit minnerusumi najugaqaraanni, taarsigassarsinissamut 

periarfissat assigiinngissinnaapput. 

 

Innuttaasut inissianik imminnut pilersorsinnaasut amerlanerulernissaat Naalakkersuisut 

anguniagaraat. Imminut inissianik pilersornermut aningaasaliisartut amerlanerulernerisa 

kingunerisaanik pisortat innuttaasunut, aningaasaqarnikkut ikinnerusunik periarfissaqartunut 

inissianik attartortittakkanik pitsaasunik akikitsunillu qulakkeerisinnaanissamut 

periarfissaqarnerulissapput. Naalakkersuisut inuttaasut nunap sukutsianiluunniit 

najugaqaraluarunik inuunerminni atugaasa naligiinnerulernissaat kissaatigaat. 

 

Innuttaasut inissianik imminnut pilersorsinnaalernissaannut periarfissat 

ajornannginnerulersinneqassapput pilerinarnerulersinneqassallutillu. Taamaattumik 

Naalakkersuisut ineqarnermik aaqqissuusseqqinnerup ilaatut taarsigassarsinissamut 

periarfissanik nutaanik, najukkani inissianik niueruteqarnermut naleqqussakkanik 

atuutsitsilerput. 

 

Tassalu inissianik aningaasalersuisarnermut piginneqatigiillunilu inissianut inatsisit nutaat, 

taarsigassarsititsisarnernik nunami sumiinnermut apeqqutaatitsiviusut akuerineqarput. Tassalu 

Nuummi inissiat niuerutigineqarnerini sananermut akiusunit qaffasinnerutitsiviusumi 

aammalu inissianik niueruteqarnermik atuiffiusumi inissianut aningaasalersuinermut 

taarsigassarsinissamut periarfissat ukiuni tulliuttuni annikilliartuaartinneqassapput. Illoqarfiit 

sinnerini inatsisit nutaat piffissami sivisunerusumi sunniutaasa naliliiffigineqarnissaat 

naapertuutissaaq. Taamaalilluni taarsigassarsinissamut periarfissat annertusisat innuttaasut 

inissianik amerlanerusunik sanaartornerinik kinguneqassanersoq naliliiffigineqarsinnaassaaq. 

Naalakkersuisut isumaat malillugu inatsisip nutaap atuutilerneraniit ukiut marluk sunniutinik 

naliliinissamut naammanngillat. Naalakkersuisut attartortitsisarnermut inatsisip 

aaqqissuuteqqinnissaa piareersarpaat. Aaqqissuusseqqinneq niuernermik 

tunngaveqarnerulluni inissianik aningaasalersuinissamut, niueruteqarnissamut 

attartortitsinissamullu qanoq annertutigisumik inissianik niueruteqarsinnaalernermut 

sunniuteqartussaavoq. Taakku attartortitsisarnermut inatsisissamut siunnersuutip 

saqqummiunneqarnissaa sioqqullugu isumaliutersuutinut ilaatinneqassapput. 

 

Taamaattumik siunnersuutip itigartinneqarnissaa, tassungalu taarsiullugu 

aalajangiiffigisassatut siunnersuummut allannguutissatut siunnersuummik 

saqqummiussisoqarnissaa Naalakkersuisut inassutigaat: 

 

”Naalakkersuisut peqquneqassasut, kingusinnerpaamik 2020-mi upernaakkut 

ataatsimiinnissamut politikkimut aningaasaqarnermullu nassuiaammi ineqarnermut 

politikkimut immikkoortumi niuerfiup immikkoortuini assigiinngitsuni qanoq iliorluni 

niuernermik tunngaveqarnerusumik aningaasalersuisarnermi siuarsaaniarluni 

suliniutit pitsaanerusumik ingerlateqqinneqarsinnaanersut nassuiaasioqqullugit”. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


